YR EGLWYS FORE YN IACHÁU
-
gan Catrin Roberts

Cefndir Beiblaidd: Actau 5: 12-16

Cymeriadau: Shadrach (yn actio fel dyn sâl); Samiwel, Llais.

Y ddau yn cerdded ymlaen i’r llwyfan o wahanol gyfeiriadau ac yn cyfarch ei gilydd

Llais:
Roedd yr apostolion yn gwneud llawer o wyrthiau rhyfeddol ymysg y bobl – gwyrthiau oedd yn dangos fod Duw gyda nhw.

Samiwel:
Shalom, Shadrach. Sut wyt ti?

Shadrach:
Golew, Samiwel, golew wir.  Wel, digon gwael a dweud y gwir.

Samiwel:
Beth sy’n bod arnat ti yr wythnos hon?  Roeddwn i’n meddwl bod yr annwyd yna wedi gwella.

Shadrach:
Ydy, mae’r annwyd wedi gwella, diolch am hynny. Ond dw i wedi cael y ffliw ers hynny.

Samiwel:
Y ffliw?

Shadrach:
Do, wir.  Ac ar ben hynny, dw i wedi tynnu un o gyhyrau fy mraich wrth i mi estyn am  botel ffisig Olew Gilead. Y wraig wirion wedi ei osod ar y silff uchaf yn y cwpwrdd.

Samiwel:
Rwyt ti’n wael iawn felly.

Shadrach:
Ydw.  Rydw i mewn poen mawr. Ac mae gen i broblem arall hefyd. Problem braidd yn ddelicet. 

Samiwel:
(Yn ochneidio) Mae’n debyg dy fod am ddweud beth ydy’r broblem delicet.

Shadrach:
Rydyn ni’n ddigon o ffrindiau i mi ddweud. Rash sydd gen i .....yn.... (sibrwd yng nghlust Samiwel) 

Samiwel:
Bobl bach!

Shadrach:
Ie. Wel.  Dydw i ddim yn dda o gwbl. Ar fy ffordd i weld y doctor, ac mae’n cau am 3.00 felly rhaid i mi fynd.  Er, dw i’n amau a fydd yn gallu helpu. Mae’n edrych yn reit ddu arna i!

Samiwel:
Mae’n well i ti fynd at y bobl yna sy’n cyfarfod yng Nghloestr Solomon.

Shadrach:
Wyddwn i ddim bod awdurdodau’r deml wedi gadael i feddyg newydd agor surgery yn y deml!

Samiwel:
Dim surgery newydd sydd yno!  Na – y bobl yna....Pobl y Ffordd sy’n cyfarfod yno.  Rhaid dy fod ti’n cofio’r dyn yna gafodd ei groeshoelio adeg y Pasg....Iesu....Iesu o Nasareth.

Shadrach:
O ydw. Roedd golwg wael iawn arno erbyn y diwedd.  Piti garw!

Samiwel:
Mae ffrindiau hwnnw, ffrindiau Iesu, yn dweud ei fod o’n fyw heddiw ac yn eu helpu nhw i wneud pethau rhyfeddol. Maen nhw hyd yn oed yn gallu iacháu, meddai rhai!

Shadrach:
(yn dechrau cymryd mwy o ddiddordeb) Iachau?

Samiwel:
Ie.  Iachau. Ychydig wythnosau’n ôl, roedd dau ohonyn nhw ar y ffordd i’r deml i weddïo, a dyma’r hen gardotyn cloff yna yn dod atyn nhw. Rwyt ti’n gwybod am bwy dw i’n sôn. Mae o’n boen, yn stwffio ei bowlen o flaen trwyn pawb sy’n mynd i’r deml!

Shadrach:
Ie, dw i’n gwybod.  Enghraifft glasurol o “infantile paralysis” .  Methu symud dim ar ei goesau ers ei blentyndod....

Samiwel:
(yn torri ar draws) Wel, mae’r infantile paralysis wedi diflannu.  Mae’n gallu cerdded yn iawn bellach, ac yn gweithio yn Siop Fara Manna Menna. ......ac yn dweud wrth bawb mai’r ddau ffrind yna i Iesu o Nasareth wnaeth ei iacháu!

Shadrach:
Taw!

Samiwel:
Dydw i ddim wedi bod yno i weld fy hun, ond mae’r wraig acw’n dweud bod pobl sâl  yn tyrru i’r  stryd gul yna sy’n arwain i’r deml.  Mae rhai o’r wlad hyd yn oed yn cael eu cario yno ar eu gwelyau.

Shadrach:
Pam?

Samiwel:
Er mwyn i ffrindiau Iesu, Pobl y Ffordd yma, eu gwella nhw.  Mae un ohonyn nhw, wn i ddim beth ydy’r enw – dyn mawr, cryf, pysgotwr dw i’n meddwl,  yn gallu gwella pobl wrth fynd heibio iddyn nhw yn unig.  Er, cofia, dw i’n meddwl ei fod o’n gweddïo hefyd.

Shadrach:
Efallai y dylwn i fynd yno heno, i weld os ca i help at y rash!

Samiwel:
Pam ddim?  Mae’n gyfle i ti wella’n iawn (yna yn ddistaw wrth y gynulleidfa) ac yn gyfle i ni gael llonydd!

Shadrach:
Reit.  Dw i am fynd heno – hynny ydy, os fydda i’n ddigon cryf i gyrraedd yno.

